
                                     Әтнә ягы –бик бәхетле төбәк     
     Туган як. Туган җир.Туган   туфрак . Туган төбәк. Туган табигать. Һәрбер кеше өчен  нинди газиз, тирән мәгънәле сүзләр. Алар һәркем йөрәгендә яши һәм вакытлар үтү белән тагын да байый, тулылана, ачыграк төс ала бара. Туган якның бай тарихы һәм культурасы , табигате һәм көнкүреше – болар барысы да  кече яшьтән тормышыбызның бер кисәгенә  әверелә. Безнең аңыбызда һәм тойгыбызда чагылган таныш урыннар ,акрынлап, Ватан образын күзалларга ярдәм итә. Туган якны  өйрәнү  халык культурасының гасырлардан килгән традицияләрен , халыкның зур һәм матур эшләрен аңларга булыша. 
      Әтнә ягы –бик бәхетле төбәк. Бу төбәктән татар халкының мәшһүр әдипләре  , шагыйрьләре, галимнәре һәм хезмәт сөйгән талантлы башка бик күп вәкилләре чыккан. Әтнә төбәге: Шиһабетдин  Мәрҗани, Сибгат Хәким, Самат Шакир, Лена Шагыйрьҗан, Фирая Зыятдинова, Хәкимҗан Халиков, Радик Фәизов, Илдар Низамов, Нәҗип Мадъяров кебек  бөек шәхесләрне биргән, ә Рафаэль Төхфәтуллин безнең Мәңгәр мәктәбендә укыган, белем алган язучы. 
                                       Безнең Әтнә-Тукай ягы,

                                       Тукай туган бер төбәк.

                                       Тукай исеме яши, яшәр

                                       Әтнәм дә яшәр , димәк. 

                                         Тарих авылдан башлана 
       Чынбарлыкны танып белүдә туган якны өйрәнүнең әһәмияте бик зур,чөнки  тарих авылдан башлана.Ә без үз авылыбызның тарихын тирәнтен беләбезме?

     Олы Мәңгәр авылы тарихын, беренчеләрдән булып,якташыбыз, мәгърифәтче,тарихчы, галим  Шиһабетдин Мәрҗани өйрәнгән. Бу турыда  ул үзенең  “Мөстафадел-әхбар фи әхвәли Казан вә Болгар”китабында искә ала: ”Олы Мәңгәр,-дип яза Шиһабетдин Мәрҗани, - танылган, өч мәчетле, сәүдәгәр һәм бай кешеләре күп булган авыл. Олы мәчетне  шул авыл кешеләренең берсе  Мөнасиб улы Мортаза  1794 елда бина кылды. Бу кеше 1837 елның азагында  Мәңгәр карьясендә  вафат булды һәм шуның каберлегендә күмелде .
     Әлеге  Мортаза,бервакыт хөкемгә бәйле эш чыгып : «Фамилияң ничек, ягъни нәсел-нәсәбеңне кайсы бабаларыңнан  башлыйсың?»-дип сорагач, Адәм галәйһиссәламне искә алган һәм сәркатип «Адамов» дип язып куйган. Шуннан башлап бу яктагы Мөслим Бутай балаларының һәммәсе шул атама белән танылган.Әмма үзләренең бабаларыннан Адәм исемле кеше юк. Сүз бара торган мәчет соңыннан берничә тапкыр  төзәттерелә һәм яңартыла. Соңгы мәртәбә аны Мөхәммәтшәриф бине Мөхәррәм Мөэмин 1862 елда төзәттереп, түбәсен калайдан яптыра һәм буята.
                                               Мәңгәр мәчетләре 
      Мәңгәрдә элек фәкать  бер мәчет булган. Хәзерге көндә өч мәчет бар . 1805 елның азагында  югары мәхәллә мәчете төзелгән.  Шул замандарак, тагын Габделваһһаб бине Әбүбәкер Иштәк түбән мәчетне  төзеткән. Шулай итеп, Югары һәм Түбән мәхәллә мәчетләре барлыкка килгән . Түбән мәчетне төзетүче Габделваһһаб бине Әбүбәкер тагын Троицк шәһәрендәге иске таш мәчетне дә төзеткән. Ул 1838 елда Троицк шәһәрендә вафат булды. Җеназасын мелла Зариф бине Габделҗәлил укып, шундагы каберлеккә  җирләде.
          Шәриф бине Мортаза әл-Мәңгәри :” Югары мәчет төзелгәнне беләм, әмма Түбән мәчет төзелеше хәтеремдә юк”, -ди.Бу ике мәчет биш вакыт намаз укыр өчен булып,җомгада урта мәчеткә йөргәннәр.”
       Югары оч  мәчетенең  мәгълүм имамнары тарихыннан Ш.Мәрҗани хәзрәтләре хезмәтендә Сафкол бине Котый бине Килмәк әл-Юртышига күп кенә урын бирелә.Ул югары оч мәхәлләсе имамы һәм Оренбургта диния нәзарәтында казыйлар советында озак еллар казый булып торган һәм Оренбургтан Уфага күчеп килгән.  Ш. Мәрҗани аны галимнәрдән санамаса да , язма хезмәтләре барлыгын искә ала, кемдер документка аның имзасын ясап, Сафколны гөнаһлы эшкә бәйләнгән дип саный.  Сафкол хәзрәтнең әүвәлге Болгар вилаяте җирләрендә җәйнең озын көннәрендә ясигъ намазы уку мөнәсәбәте белән язылган хезмәте, мәрсияләре булган. Аның урынына улы Мөхәммәт мулла , аннан соң оныгы Шаһиәхмәт имам булалар. 
    Олы Мәңгәрдә иң беренче мәгълүм  имам- мулла  Бикмәш исемле кеше җамигъ мәчеттә имам  торган. 

  Икенче  имам булып  мулла Таһир бине Бикмәш килә. 

  Өченче имам мулла  Габдулла улы Исмәгыйль әл-Мәңгәри  торган. Ул  чыгышы белән Мәңгәр кешесе , Бохарада укып кайткан һәм 1828 елда хаҗга барганда суга батып үлгән. Исмәгыйль хәзрәтнең бабаларыннан булган   Бикбулат  Бутай хафиз дип йөртелгән.. Ул  заманда хафиз дип укымышлы  кешене атаганнар. Бу очракта Ш.Мәрҗани  үзе дә белмәстән Олы Мәңгәр авылында муллаларга кадәр дини  эшне хафизлар алып барганын ача  һәм авылда XVIIIйөз башларында рухи тормышны  Бутай хафиз җитәкләгәнен күрсәтә. Шулай ук хафиз һәм муллаларның Олы Мәңгәр морзалары нәселеннән булулары  да ачыклана. 
    Дүртенче имам-мулла Исмәгыйль  улы  Габдесаттар .

    Бишенче имам- мулла Бәшир улы Таҗетдин  әс- Суыксуи. Чыгышы белән хәзерге Буа районына кергән Суыксу авылларының берсеннән чыккан. Ш.Мәрҗани аны  Олы Мәңгәрдә  беренче мәдрәсә оештыручылардан  диеп санный. Бу кеше соңыннан  Казанга китеп имам булла. 

    Алтынчы имам-мулла Гыйсмәтулла улы Әбелмәһҗан  диеп күрсәтелә. 
   Әлбәттә, Олы Мәңгәр авылы имамнары болар белән генә чикләнми .Аларның башкалары  хакындагы хәбәрләрне авылның зират ташларындагы язма истәлекләрдән белергә була. 

    Шулай итеп, Шиһабетдин Мәрҗани хәзрәтләре Олы Мәңгәр тарихы буенча берникадәр мәгълүмат  калдырган. Кызганычка каршы, бу галим  кулына авыл халкында сакланган    тарихи кулъязмалар кермәгәнлеге  аңлашыла. Шулай да , булган кадәрле  мәгълүматларны  бер чылбырга салып биргәне өчен,  халкыбыз аңа рәхмәтле булып яши. 
Тарихчы – Шаһиәхмәт бине Мөхәммәди бине Сафкол

    Олы Мәңгәр тарихы буенча эшләре мәгълүм булган икенче бер тарихчы – Шаһиәхмәт бине Мөхәммәди бине Сафкол  исемле хәзрәт була. Шаһиәхмәт хәзрәт - тарихчы Сафкол хәзрәтнең оныгы.Аның 1878 елгы Казан артында татар крестьяннар хәрәкәте хакында язылган ике томлык зур кулъязма тарихы була. Әлеге кулъязманы 1926 елларда күренекле татар тарихчысы һәм әдәбият белгече  Гали Рәхим күргән, аның белән танышып чыгып,  фәнни мәкалә язган. Әлеге тарихи язмаларның язмышлары караңгы.Соңгы тапкыр аларны 

күренекле татар драматургы һәм шагыйре Нәкый ага Исәнбәт  укыган булган. 

   Шаһиәхмәт Мәңгәринең икенче бер китабы – “Бәянелхак”. Шиһабетдин Мәрҗанинең “Назурәтел-хак” исемле фәнни хезмәтен татар телендә тәнкыйтьләп язган.
   Шаһиәхмәт Мәңгәридән соң авыл тарихы хакында озак еллар мәгълүматлар басылмый тора. Дөрес, 1960 елларда Әтнә укытучысы Мидхәт ага Сөләймановның төбәк тарихына багышланган күләмле язма әсәрендә Олы Мәңгәр хакында да кайбер фикерләр, хәбәрләр китерелә, ләкин аларның матбугатка чыгуы хакында кулыбызда мәгълүматлар юк иде. 
Авылдашыбыз , тарихчы, галим  - Марсель  Әхмәтҗанов

    Тарихчы, галим Марсель  Әхмәтҗанов Олы Мәңгәр авылы тарихын өйрәнә һәм китап итеп бастырып чыгара. Аның әтисе- Олы Мәңгәрдә туып-үскән , колхоз төзүдә актив катнашкан кешеләрнең берсе. Галим әтисе туган төбәкнең тарихын мәңгеләштерергә күп көч куя, тарихи экспедицияләр оештыра. Әлеге эзләнүләр вакытында авыл тарихы белән бәйле күп кенә мәгълүматлар табыла. 
    Авылның үзендә сакланган иң борынгы язма чыганаклар булып кабер ташларындагы язмалар тора. Олы Мәңгәрнең тарихы Иске Мәңгәр белән бәйле булганлыктан, соңгысы янындагы иске зират ташлары һәр ике авыл өчен газиз. Алар Казан ханлыгы дәверендә куелганнар һәм XVI гасырга карыйлар. Гали Рәхим 1927 елны Иске Мәңгәр янындагы зиратны өйрәнгән чагында анда барысы 15 кабер  ташы була. Аларның язулары ватылып юкка чыккан . Бүгенге көндә зиратта барлыгы биш таш сакланганлыгы мәгълүм. Алар 1504, 1516, 1543, 1594 елларда куелганнар. Моннан тыш Олы Мәңгәр зиратында XVII, XIX, XX гасырларда куелган күп санлы кабер ташлары да тарихи-мәдәни кыйммәткә ия булган мәгълүматлар саклыйлар.
   Олы Мәңгәр тарихына карата икенче төп чыганак- Һади мөәзин Галиев тарафыннан төзелгән  шәҗәрә китабы Әлеге китапка  Олы Мәңгәрнең алты йөз еллык тарихы сыйган .Шәҗәрәнең борынгы төп нөсхәсе 1930 елларда Мәскәүдән археографик экспедиция, ягъни борынгы кулъязма китап-документлар эзләү максаты белән килгән Вәли Зәбиров тарафыннан табылган булган. Ләкин әлеге табышның язмышы бүгенге көндә билгесез.

   Олы Мәңгәрнең үзендә язылган өченче төр тарихи чыганаклардан метрикә

 дәфтәрләре бар. Ләкин, кызганычка каршы, аларның барысы да сакланмаган. Археографик экспедицияләр вакытында  авылыбызның 1848 - 1850 елларга караган бер метрикә дәфтәрен табалар.Ул чыганак Татарстан Фәннәр академиясе, Галимҗан Ибраһимов исемендәге Тел, әдәбият һәм сәнгать институты каршындагы Мирасханәдә саклана.

   Олы Мәңгәрдә археографик экспедицияләр барышында тупланган кулъязма китаплар авылның мәдәни-әдәби тормышын танып-белүгә беренчел төп чыганаклар булып хезмәт итәләр. Алар арасында XIV – XX гасырга караган язма истәлекләр барлыгы ачыкланды.
   Русия дәүләт архивларында да Олы Мәңгәр тарихына кагылышлы язма чыганаклар саклана. Кызганычка каршы, аларның күбесе матбугатка чыгарылмаган.Басылып чыккан документларның иң әһәмиятлесе-  1602 – 1603 елларда төзелгән Казан өязенең кенәгәсе. Патша хөкүмәте тарафыннан XVII йөздә князь Яушевлар биргән документлар һ.б. мәгълүм.

   Тарихи фольклор һәм аерым кешеләрнең истәлекләре дә Олы Мәңгәр тарихына кызыклы сәхифәләр өсти. 
Шагыйрь һәм мөдәррис Габдессәлам дә безнеке

   XIIIйөздә иҗат иткән әдипләрдән Габдессәлам 1700 елда безнең Олы Мәңгәр  авылында туган. Ул- шагыйрь һәм мөдәррис. Аның шәкертләре арасында атаклы Батыршаның булуы күп нәрсә хакында сөйли. 1745 елга кадәр Ташкичү авылының таш мәчетендә имам һәм хатыйп булып, мәдрәсә тотып, дәрес әйткән. Габдессәламнең поэтик таланты нәселдән килә, күрәсең, аның оныгы Әбелмәних Каргалый да атаклы татар шагыйре булган. 
    Авыл халкы шактый укымышлы була, анда Карахани, Хорезм, Алтын Урда, Кырым, Казан, Госманлы  дәүләте чорларында уку өчен иҗат ителгән әдәби әсәрләрнең кулъязма күчермәләре табылган.
       Борынгы кулъязма  китапларның   бай коллекциясе Олы Мәңгәр  авылында   яшәүче Әсма һәм Әнвәрбик Закировлар йортында сакланган була.  Алар бу  бай  хәзинәне  1994 нче елның җәендә Фәннәр академиясе Мирасханәсенә тапшыралар. Алар арасында борынгы “Коръән” күчермәләре, Әбүгалисинаның “Әш-Шифа”китабының XVI гасыр ахырында эшләнгән сурәтле   кулъязмасы,  Кол  Галинең  “Кыйссаи Йосыф”, Хәсам Кятибнең  ”Дастане Җөмҗөмә” ,Әхмәт Ясәви, Сөләйман Бакыргани, Кол Гали, Өмми Камал, Мөхәммәдъяр әсәрләренең күчермәләре бар. 

     Шулай ук атаклы татар дастаннары “Түләк  белән Сусылу”, “Таһир белән Зөһрә” кулъязмаларының иң иске нөсхәләре авылыбыз кешеләреннән  табылган.  

    Авылыбыз тарихын өйрәнүгә Гарифҗанов Вилдан Мәхмүт улы зур өлеш кертте.Ул 1931 елда Әтнә районы Олы Мәңгәр авылында хезмәткәр гаиләсендә туган. Олы Мәңгәр һәм Олы Әтнә мәктәпләрендә белем алган. Хәрби элемтә училищесын тәмамлап, Байкал артында, Кузбасста, Германиядә взвод командиры булган. Читтән торып Казан дәүләт университетының тарих бүлеген тәмамлаган. Казан мәктәпләренең берсендә тарих укытучысы булып эшләде. 1947 елдан Әтнә районының “Социализм юлы” , республиканың яшьләр-балалар гәзитләрендә үзенең шигырьләрен бастырды . 
     1991 елда туган авылына кайтып, шигырьләр язу һәм авыл тарихын өйрәнү буенча эзләнү эшләрен башлап җибәрде. Һәркем яратып укырлык”Мәңгәр “поэмасын, авылыбызның күренекле шәхесләре  Сабирҗан акын, имам Шаһиәхмәт турындагы шигырьләрен туплап, “Илһам  бирә миңа Мәңгәрем” исемле китабын бастырды. Аның  шигъри юллары  безгә васыяте кебек яңгырый: 
                      Сез хуҗасы шушы изге җирнең ,

                     Яшь  буыны тарихи авылның.

                     Еракларга китсәң дә онытма, 

                     Тирән киткән нәсел тамырың. 

               Авылның үткәне тарих булып кәгазьгә язылды, ә тарих  дәвам итә. Аның яңа  битләрен без - киләчәк буын, тарихны дәвам итәчәк буын язар.  Олы Мәңгәр     авылының бай тарихлы икәнлеген һәр кешегә дә аңлатасы иде. 
  Файдаланылган   әдәбият

1 Әхмәтҗанов М. Олы Мәңгәр . Татарстан .-1996
2 Әхмәтҗанов М. Олы Мәңгәр авылы тарихы .Иделпресс .-Казан ,2000 

3 Гарипова Ф. Авыллар  һәм калалар тарихыннан .- Казан, 1997.

4 Мәрҗани  Ш. “Мөстафадел-әхбар фи әхвәли Казан вә Болгар” Икенче кисәк. –Казан, 1900.

5 Рахим Гали  « К вопросу  о татарском крестьянском движении 1878 г.» Вестник научного общества   Татароведенения . 1928, №8
